
shrI mUkAmbikA stotra

శ్రీమూకామ్బికాస్తోత్రమ్ 

మూలామ్భోరుహమధ్యకోణవిలసత్ బన్ధూకరాగోజ్జ్వలాం 
జ్వాలాజాలజితేన్దుకాన్తి  లహరీం ఆనన్దసన్దాయినీమ్   ।
హేలాలాలితనీలకున్తలధరాం నీలోత్పలాభాంశుకాం
కోల్లూరాద్రినివాసినీం   భగవతీం ధ్యాయామిమూకామ్బికామ్ ॥ ౧॥
బాలాదిత్య నిభాననాం త్రినయనాం  బాలేన్దునాభూషితాం
నీలాకారసుకేశినీం సులలితాం నిత్యాన్నదానప్రదామ్  ।
శఙ్ఖఞ్చక్రగదాఽభయం   చ దధతీం సారస్వతార్థప్రదాం 
తాం బాలాం త్రిపురాం  శివేనసహితాం ధ్యాయామిమూకామ్బికామ్ ॥౨॥
మధ్యాహ్నార్కసహస్రకోటిసదృశాం  మాయాన్ధకారస్థితాం 
మాయాజాలవిరాజితాం మదకరీం మారేణ సంసేవితామ్ ।
శూలమ్పాశకపాలపుస్తకధరాం శుద్ధార్థవిజ్ఞానదాం  
తాం బాలాం త్రిపురాం  శివేనసహితాం ధ్యాయామిమూకామ్బికామ్ ॥ ౩॥
సన్ధ్యారాగసమాననాం  త్రినయనాం  సన్మానసైః  పూజితాం
చక్రాక్షాభయకమ్బుశోభితకరాం  ప్రాలమ్బవేణీయుతామ్  ।
ఈశత్ఫుల్లసుకేతకీవరదలైరభ్యర్చితాం   తాం శివాం
తాం బాలాం త్రిపురాం  శివేనసహితాం ధ్యాయామిమూకామ్బికామ్ ॥ ౪॥
చన్ద్రాదిత్యసమానకుణ్డలధరాం   చన్ద్రార్కకోటిప్రభాం 
చన్ద్రార్కాగ్నివిలోచనాం  శశిముఖీం ఇన్ద్రాదిసంసేవితామ్  ।
భక్తాభీష్టవరప్రదాం   త్రినయనాం  చిన్తాకులధ్వంసినీం
మన్త్రారాది  వనే స్థితాం  మణిమయీం ధ్యాయామిమూకామ్బికామ్ ॥ ౫॥
కల్యాణీం కమలేక్షణాం వరనిధిం వన్దారుచిన్తామణిం
కల్యాణాచలసంస్థితాం  ఘనకృపాం మాయాం మహావైష్ణవీమ్   ।
కల్యాం కమ్బుసుదర్శనాఽభయకరాం శమ్భుప్రియాం  కామదాం
కల్యాణీం త్రిపురాం  శివేన సహితాం ధ్యాయామిమూకామ్బికామ్ ॥౬॥

శ్రీమూకామ్బికాస్తోత్రమ్ 

కాలామ్భోధరకుణ్డలాఞ్చితముఖాం  కర్పూరవీటీయుతాం
కర్ణాలమ్బితహేమకుణ్డలధరాం   మాణిక్యకాఞ్చీధరామ్ ।
కైవల్యైకపరాయణాం   కలముఖీం పద్మాసనే సంస్థితాం
తాం బాలాం త్రిపురాం  శివేనసహితాం ధ్యాయామిమూకామ్బికామ్ ॥౭॥
నానాకాఞ్చివిచిత్రవస్త్రసహితాం   నానావిధైర్భూషితాం
నానాపుష్పసుగన్ధమాల్యసహితాం  నానాజనాసేవితామ్ ।
నానావేదపురాణశాస్త్రవినుతాం  నానాకలిద్రప్రథాం 
నానారూపధరాం మహేశమహిషీం ధ్యాయామిమూకామ్బికామ్ ॥౮॥
రాకాతారకనాయకోజ్వలముఖీం శ్రీకామకామ్యప్రదాం 
శోకారణ్యధనఞ్జయప్రతినిభాం   కోపాటవీచన్ద్రికామ్  ।
శ్రీకాన్తాదిసురార్చితాం  స్త్రియమిమాం  లోకావలీనాశినీం
లోకానన్దకరీం  నమామి శిరసా ధ్యాయామిమూకామ్బికామ్ ॥౯॥
కాఞ్చీకిఙ్కిణికఙ్కణాఞ్చితకరాం మఞ్జీరహారోజ్వలాం
చఞ్చత్కాఞ్చనకిరీటకటిదామాశ్లేషభూషోజ్జ్వలామ్   ।
కిఞ్చిత్కాఞ్చనకఞ్చుకే మణిమయే పద్మాసనే సంస్థితాం
పఞ్చాద్యఞ్చితసఞ్చరీం భగవతీం ధ్యాయామిమూకామ్బికామ్ ॥ ౧౦॥
సౌవర్ణామ్బుజమధ్యకాఞ్చినయనాం  సౌదామినీసన్నిభాం
శఙ్ఖంచక్రవరాభయాని   దధతీం ఇన్దోః  కలాం బిభ్రతీమ్  ।
గ్రీవేయాసక్తహారకుణ్డలధరాం   ఆఖణ్డలాదిస్తుతాం  మాయాం
విన్ధ్యనివాసినీం  భగవతీం ధ్యాయామిమూకామ్బికామ్ ॥ ౧౧॥
శ్రీమన్విభవేన  సురైర్మునిగణైరప్సరోపాస్య   సేవ్యాం
మన్త్రారాదిసమస్తదేవవనితైః   సంశోభమానాం శివామ్ ।
సౌవర్ణామ్బుజధారిణీం  త్రినయనాం  మోహాది కామేశ్వరీం
మూకామ్బాం సకలేశసిద్ధివరదాం  వన్దే పరాం దేవతామ్ ॥ ౧౨॥
ఇతి శ్రీమూకామ్బికాస్తోత్రం   సమ్పూర్ణమ్  ॥

Verses 1,2,3,6 and 7 together (with slight variation)

form Mookambika Pancharatna stotra.

